
Tusarniaanermut akissuteqaat 
 
Inatsisissatut siunnersuut piffissami 26. juli 2013-imiit 30. august 2013-imut ukununnga 
tusarniaassutigineqarpoq: 
 
Naalakkersuisut Siulittaasuata Naalakkersuisoqarfia 
Nunanut Allanut Pisortaqarfik 
Peqqissutsimut Attaveqarnermullu Naalakkersuisoqarfik 
Aningaasaqarnermut Nunamullu Namminermut Naalakkersuisoqarfik 
Aalisarnermut, Piniarnermut Nunalerinermullu Naalakkersuisoqarfik 
Inuussutissarsiornermut, Aatsitassaqarnermut Suliffeqarnermullu Naalakkersuisoqarfik 
Ilaqutariinnermut Inatsisinillu Atuutsisinermut Naalakkersuisoqarfik 
Ilinniartitaanermut, Ilageeqarnermut, Kultureqarnermut, Naligiissitaanermut 
Naalakkersuisoqarfik 
Ineqarnermut, Pinngortitamut Avatangiisinullu Naalakkersuisoqarfik 
Inuit Issittormiut Siunnersuisoqatigiiffiat 
Meeqqat Inuusuttullu Oqaloqatiginnittarfiat 
Transparency Greenland 
Nunatsinni Advokatit 
Kalaallit Nunaanni Aalisartut Piniartullu Kattuffiat 
Kattuffik utoqqaat nipaat 
Ilisimatusarfik 
Sulisitsisut 
NunuBørn 
Sulinermik Inuussutissarsiuteqartut Kattuffiat 
Sorlak meeqqanut inuusuttunullu siunnersuisoqatigiiffiat 
Innarluutit Pillugit Ilisimasaqarfik Siunnersuisarfiutigisoq IPIS 
Naligiissitaanissamut Siunnersuisoqatigiit 
Illersuisut 
Meeqqat Inuunerissut 
 
 
Tusarniaanerup naanerani tusarniaaffigineqartunit ukuninnga akissutit tiguneqarput: Inuit 
Issittormiut Siunnersuisoqatigiiffiat, Meeqqat Inuusuttullu Oqaloqatiginnittarfiat aamma 
Innarluutit Pillugit Ilisimasaqarfik Siunnersuisarfiutigisoq IPIS. 
 
 
Inuit Circumpolar Council ICC oqaaseqaatinik ilanngussassaqanngilaq, 
erseqqissaatigerusuppaali Inuit Pisinnaatitaaffiinut Institut pillugu Inatsimmut Kunngip 
Peqqussutaani § 3, imm. 3 naapertorlugu Institut-ip siulersuisuini Inuit Pisinnaatitaaffiinut 
Kalaallit Nunaata Siunnersuisoqatigiivinit ilaasortaatitaq ukiunut sisamanut toqqagaasarmat, 
akerlianik Inatsisartut Inatsisaanni nr. 23, 3. december 2012-imeersumi § 3, imm. 5 
naapertorlugu Siunnersuisoqatigiinni ilaasortat ukiunut marlunnut toqqagaasarput. Tamanna 
ilaasortaanissamut piffissaliussat eqqarsaatigalugit siunissami ajornartorsiortitsilersinnaasutut 
naatsorsuutigisariaqarpoq. 
 
Meeqqat Illersuisoqarfiat MIO aamma inatsisissatut siunnersuummut 
oqaaseqaatissaqanngilaq, kissaatigaali erseqqissaatigissallugu Inuit Pisinnaatitaaffiinut 

Kalaallit Nunaata Siunnersuisoqatigiivini ilaasortat ukiuni marluinnarni ilaasortassatut 
toqqagaasarmata, taamaammat unammilligassaqartoq Inuit Pisinnaatitaaffiinut Institut-ip 
siulersuisuini Kalaallit Nunaannit ilaasortassap toqqarneqartarnissaanut tunngatillugu. 
Naalakkersuisut Siulittaasuata Naalakkersuisoqarfianit ajornartorsiut eqqumaffigineqarpoq. 
Nalilerneqarpoq naleqqussaassagaanni Danmarkimi inatsit allanngortinneqartariaqartoq, 
taamalu Inuit Pisinnaatitaaffiinut Kalaallit Nunaata Siunnersuisoqatigiivi pillugit kalaallit 
inatsisaat tassunga naleqqussarlugu. Siunissami inatsisinik allannguinissaq pillugu 
eqqarsaateqarnermi tamanna ilanngunneqartassaaq. 
 
KNIP-p oqaatigaa kalaallisut oqaasertaliornera naqinnerliukkanik arlalinnik imaqartoq 
aamma oqaasertat ataqatigiinnerinut naleqqiullugu oqaasertaliorneri paasiuminaatsut. 
Tusarniaanermut akissut manna tunngavigalugu kalaallisut oqaasertalernera Naalagaaffiup 
Sinniisoqarfiani nutaamik nalilersortinniarlugu nassiunneqarpoq. 
 
 
 
 
 
 
 
 


